
꧋Prins Carol ꦲꦶꦁꦏꦁꦱꦩꦁꦏꦺꦪꦸꦱ꧀ꦮ 34 ꦠꦲꦸꦤ꧀ꦱꦲꦢꦢꦊꦩ꧀ꦮꦺꦴꦤ꧀ꦠꦼꦤ꧀ꦲꦶꦁꦏꦶꦛꦦꦫꦶꦱ꧀꧉ꦢꦺꦤꦺꦯꦁ Prins Carol ꦭꦗꦼꦁꦲꦥꦫꦶꦁꦥꦔꦸꦮꦱꦝꦠꦼꦁꦱꦼꦫꦠ꧀ꦏꦧꦂ Matin ꦲꦶꦁꦏꦁꦏꦮꦼꦢꦭ꧀ꦭꦏꦼꦤ꧀ꦲꦶꦁꦏꦶꦛꦦꦫꦶꦱ꧀꧈ꦱꦸꦥꦢꦺꦴꦱ꧀ꦲꦔ꧀ꦭꦲꦶꦂꦫꦏꦼꦤ꧀ꦒꦼꦁꦔꦶꦁꦱꦸꦁꦏꦮꦤꦶꦥꦸꦤ꧀ꦱꦁꦥꦔꦺꦫꦤ꧀ꦗꦭꦂꦫꦤ꧀ꦱꦺꦢꦤꦶꦥꦸꦤ꧀ꦲꦶꦁꦏꦁꦫꦩꦮꦲꦸ꧉ꦱꦭꦗꦼꦁꦔꦶꦥꦸꦤ꧀ꦱꦁꦥꦔꦺꦫꦤ꧀ꦭꦗꦼꦁꦔꦠꦸꦂꦫꦏꦼꦤ꧀ꦱꦼꦫꦠ꧀ꦥꦤꦸꦮꦸꦤ꧀ꦤꦤ꧀ꦝꦠꦼꦁꦥꦩꦫꦺꦤ꧀ꦠꦃ꧈ꦏꦥꦉꦁꦔꦲꦚ꧀ꦗꦼꦤꦼꦁꦔꦶꦥꦩꦼꦠꦏ꧀ꦏꦶꦥꦸꦤ꧀ꦲꦶꦁꦏꦁꦫꦩ꧈ꦲꦤꦔꦶꦁꦥꦤꦸꦮꦸꦤ꧀ꦤꦤ꧀ꦤꦶꦥꦸꦤ꧀ꦮꦲꦸꦧꦺꦴꦠꦼꦤ꧀ꦢꦶꦥꦸꦤ꧀ꦮꦁꦱꦸꦭ꧀ꦭꦶꦧꦧꦂꦥꦶꦱꦤ꧀꧉ꦩꦼꦁꦒꦃꦱꦗꦠꦺꦴꦱ꧀ꦱꦶꦥꦸꦤ꧀ꦥꦔꦺꦫꦤ꧀ꦮꦲꦸꦧꦺꦴꦠꦼꦤ꧀ꦏꦺꦔꦶꦁꦭꦸꦩꦼꦧꦼꦠ꧀ꦲꦶꦁꦤꦒꦫꦶꦫꦸꦩꦺꦤꦶ꧈ꦩꦤꦮꦶꦧꦺꦴꦠꦼꦤ꧀ꦏꦤ꧀ꦛꦶꦥꦭꦶꦭꦃꦲꦶꦁꦥꦩꦫꦺꦤ꧀ꦠꦃ꧉ꦲꦶꦁꦔꦿꦶꦏꦸꦮꦺꦴꦤ꧀ꦠꦼꦤ꧀ꦱꦼꦫꦠ꧀ꦠꦶꦥꦸꦤ꧀ꦥꦩꦫꦺꦤ꧀ꦠꦃꦫꦸꦩꦺꦟꦶꦝꦠꦼꦁꦯꦁꦦꦔꦺꦫꦤ꧀꧈ꦲꦶꦁꦏꦁꦲꦚꦼꦧꦸꦠ꧀ꦠꦏꦼꦤ꧀꧈ꦧꦶꦭꦶꦃꦥꦸꦠꦸꦱ꧀ꦱꦤꦶꦁꦥꦩꦫꦺꦤ꧀ꦠꦃꦭꦸꦲꦸꦂꦏꦭꦠꦁꦒꦭ꧀ 4 ꦗꦤꦸꦮꦫꦶ 1926꧈ꦠꦏ꧀ꦱꦶꦃꦏꦠꦼꦠꦼꦥ꧀ꦥꦏꦼꦤ꧀꧉ꦩꦼꦁꦒꦃꦲꦶꦱꦶꦤꦶꦁꦥꦸꦠꦸꦱ꧀ꦱꦤ꧀ꦮꦲꦸ꧈ꦲꦔꦼꦱꦃꦲꦏꦼꦤ꧀ꦲꦶꦁꦏꦁꦢꦢꦺꦴꦱ꧀ꦏꦂꦱꦠꦸꦮꦶꦤ꧀ꦗꦁꦗꦶꦗꦁꦗꦶꦤꦶꦥꦸꦤ꧀ Prins Carol꧈ꦲꦤꦩ꧀ꦥꦶꦏ꧀ꦝꦠꦼꦁꦲꦑꦏ꧀ꦏꦶꦥꦸꦤ꧀ꦗꦸꦩꦼꦤꦼꦁꦢꦢꦺꦴꦱ꧀ꦥꦔꦺꦫꦤ꧀ꦥꦠꦶꦲꦸꦠꦮꦶꦢꦢꦺꦴꦱ꧀ꦫꦗꦲꦶꦁꦥꦿꦗꦫꦸꦩꦺꦟꦶ꧉ꦩꦶꦠꦸꦫꦸꦠ꧀ꦥꦮꦂꦠꦺꦴꦱ꧀ꦱꦏꦶꦁꦦꦫꦶꦱ꧀꧈ꦩꦶꦭꦪꦏꦶꦤ꧀꧈ꦧꦶꦭꦶꦃꦱꦁꦥꦔꦺꦫꦤ꧀ꦧꦝꦺꦲꦤꦼꦠꦼꦥ꧀ꦥꦶꦗꦁꦗꦶꦤꦶꦥꦸꦤ꧀ꦱꦪꦼꦏ꧀ꦠꦺꦴꦱ꧀꧈ꦱꦲꦧꦺꦴꦠꦼꦤ꧀ꦧꦝꦺꦏꦺꦴꦤ꧀ꦢꦸꦂꦝꦠꦼꦁꦤꦒꦫꦶꦫꦸꦩꦺꦟꦶꦩꦭꦶꦃꦲꦶꦁꦱꦊꦧꦼꦠ꧀ꦠꦶꦥꦸꦤ꧀ 10 ꦠꦲꦸꦤ꧀ꦥꦸꦤꦶꦏ꧉

꧋Prins Michael꧈ꦫꦗꦲꦺꦁꦒꦭ꧀ꦲꦶꦁꦤꦒꦶꦫꦫꦸꦩꦺꦟꦶ꧉

꧋ ꦱꦱꦺꦢꦤꦶꦥꦸꦤ꧀ꦱꦁꦥꦿꦧꦸ Ferdinand I ꦭꦗꦼꦁꦏꦠꦼꦠꦼꦥ꧀ꦥꦏꦼꦤ꧀ꦧꦶꦭꦶꦃꦲꦶꦁꦏꦁꦲꦁꦒꦼꦤ꧀ꦠꦺꦴꦱ꧀ꦱꦶꦏꦥꦿꦧꦺꦴꦤ꧀꧈ꦲꦶꦁꦒꦶꦃꦥꦸꦤꦶꦏꦲꦶꦁꦏꦁꦮꦪꦃ꧇ Prins Michael ꦲꦶꦁꦏꦁꦱꦩꦁꦏꦺꦱꦮꦼꦒ꧀ꦪꦸꦱ꧀ꦮ 5 ꦠꦲꦸꦤ꧀꧉

꧋ꦏꦗꦮꦶꦥꦸꦤꦶꦏꦥꦩꦫꦺꦤ꧀ꦠꦃꦩꦼꦤ꧀ꦝꦼꦠ꧀ꦱꦠꦸꦁꦒꦶꦭ꧀ꦭꦶꦁꦥꦸꦠꦸꦱ꧀ꦱꦤ꧀꧈ꦱꦸꦩꦼꦢꦾꦲꦚꦼꦒꦃꦱꦢꦪꦥꦤ꧀ꦢꦩꦼꦭ꧀ꦭꦶꦁꦠꦶꦠꦶꦪꦁꦲꦶꦁꦏꦁꦧꦏꦸꦉꦩꦼꦤ꧀ꦝꦠꦼꦁ Prins Carol꧈ꦲꦤꦔꦶꦁꦲꦶꦁꦤꦒꦫꦶꦔꦿꦶꦏꦸꦠꦶꦔꦭ꧀ꦭꦶꦥꦸꦤ꧀ꦱꦼꦥꦼꦤ꧀꧈ꦧꦺꦴꦠꦼꦤ꧀ꦮꦺꦴꦤ꧀ꦠꦼꦤ꧀ꦲꦶꦁꦏꦁꦱꦸꦩꦼꦢꦾꦲꦔꦿꦶꦱꦏ꧀ꦏꦠꦼꦤ꧀ꦠꦽꦩ꧀ꦩꦤ꧀ꦤꦶꦁꦥꦿꦗ꧉ꦩꦏꦠꦼꦤ꧀ꦲꦸꦒꦶꦥꦫꦥꦿꦗꦸꦫꦶꦠ꧀ꦱꦩ꧀ꦥꦸꦤ꧀ꦱꦩꦶꦱꦸꦩ꧀ꦥꦃꦱꦢꦪ꧈ꦧꦶꦭꦶꦃꦱꦭꦩꦶꦤꦶꦥꦸꦤ꧀ꦠꦤ꧀ꦱꦃꦧꦝꦺꦱꦼꦠꦾꦝꦠꦼꦁꦯꦁꦫꦗ Michael ꦮꦲꦸ꧉

